
Не ’гъдǽуттǽ, культурǽ ǽма 
традицитǽ.

Рǽвдауǽндонǽ «Карапуз»

Разамонǽг: Кǽркусти Геуǽрги. 
г.Дигорǽ
                         Тема: Не  ’гъдǽуттǽ, культурǽ ǽма традицитǽ.

                         Цель: Сувǽллǽнтти базонгǽ кǽнун ǽгъдǽутти 

                                    хǽццǽ.

                         Материал: 3 къерей, ласкъǽрттитǽ, цохъатǽ, хонгǽ
                                             цагъди мелодии. 

Уроки цуд:

Ахургǽнǽг: Ирон адǽм ку равзурдǽнцǽ, уǽдǽй нурмǽ цǽрунцǽ, ервǽзунцǽ сǽ хуарз ǽгъдауи ǽфсарми ǽма лǽгдзинади фǽрци. Хуцауи фǽрци. 

Адǽймаг ǽгъдаугин ǽма кадгин фǽууй, йǽ бинонти ǽма адǽми ку лǽдǽра, йǽхе хъаурǽй ку цǽра, уǽд. Давǽг, марǽг, расуггǽнǽг, магоса некǽд уодзǽй ǽгъдаугин ǽма кадгин. 

- Фǽндуй уǽ ǽгъдаугин ǽма кадгин куд уайтǽ уотǽ? 

- Дуапп.


Уǽхǽн адǽм ǽнцǽ ǽгадǽ ǽма сǽ хǽццǽ тох кǽнун гъǽуй. Нǽ цард аразун кǽсуй ǽрмǽст нǽхемǽ, ма ǽ фǽххуǽздǽр кǽнунбǽл бакосǽн еумǽ.  Кǽми фǽнди ку уǽн, уǽддǽр нǽ багъǽуай кǽнун гъǽуй не ’гъдау  не’взаг - уомǽн ǽма етǽ ку нǽбал уонцǽ уǽд нǽбал уодзǽй ирон лǽг дǽр.

Гъенур мǽ идарддǽр фǽндуй радзорун кувдтити туххǽй. Ирон адǽм ковгǽ берǽ кодтонцǽ, кǽрǽдземǽ цудǽнцǽ, сǽ цǽнхǽ ма кǽрдзин хуардтонцǽ еумǽ. Кувдтитǽ хуǽрун ǽма ниуазуни туххǽй нǽ ’нцǽ. Кувд ǽй ǽгъдау. 

Нуртǽккǽ байгъосдзинан,  ǽртǽ къерей куд ковгǽй, уомǽ, фалǽ бал мин фиццаг есге зǽгъǽд, ǽртǽ къерей ци амонунцǽ, сǽ нисан ци ǽй, уой?

- Дзуапп.

 Байгъосǽн нур ба кувдмǽ.

Æртǽ къерей кувд. 
- Хуцау, табу Дǽхецǽн!

Абони дǽ бон ǽй, берǽ адǽм дǽмǽ ковунцǽ, хуарздзинǽддǽ ди корунцǽ, ема хуǽздǽр ке кувдтитǽ райстай, уой ǽмбал мах дǽр фǽккǽнǽ.  Æнǽнез, ǽнǽмаст, игъǽлдзǽг, амондгун куд уǽн. Хуцау, хуарздзинадǽй ке зǽрди ци ес, етǽ сǽ къохти куд ǽфтуйонцǽ, еци хуарз зǽнхǽ нǽ уǽд. Фǽсевǽд рǽствǽндаг куд уонцǽ, кǽддǽриддǽр, нǽ бǽстǽ ба сабур. Адǽм кǽрǽдзей куд лǽдǽронцǽ Дуйнесфǽлдесǽг, еци хуарззǽнхǽ нǽ уǽд. Хуцау, нǽ минкъи фǽллойнǽй нǽ къохти берǽ бǽркад куд уа, еци нивǽ нǽ уǽд. Фидбилизǽй хизт куд уǽн. Нǽ кǽстǽртǽн сабур, рǽсугъд федǽн куд уа, еци нивǽ сǽ уǽд. 

Устур Хуцау, нǽ ковуйнǽгтǽ нин ǽхцǽуǽнǽй райсǽ ǽма нǽ Дǽ хуарзǽнхǽ уǽд.


Идарддǽр мах радзордзинан  киндзǽхсǽвǽри кувдтитǽбǽл , нǽ фиддǽлтǽ кодтонцǽ киндзǽхсǽвǽртǽ кенǽ хуцаубони, кенǽ цуппǽрǽни. Хъǽбǽр рǽсугъд ǽгъдау ǽвдист ǽрцǽуидǽ киндзǽхсǽвǽрти, нур куд ǽй - уотǽ на адтǽй.

Байгъосǽн нур ба кизгǽрвисти кувдмǽ.

Кизгǽрвисти кувд.

-О хуцау, табу Дǽуǽн!

Де сфǽлдист адǽмǽн хуарздзинǽдтǽ Дǽ цǽстǽ бауарзǽд! 

О Дуйнесфǽлдесǽг кадгин Хуцау,абони ци дууǽ муггаги ǽма дууǽ кǽстǽрей цийнǽбǽл ковǽн, уой рǽстмǽ фǽккǽнǽ! Сǽ хǽстǽгдзинадǽ муггагǽй муггагмǽ федардǽр ǽма уарзондǽр куд уа, дууǽ кǽстǽри сǽ федар зундǽй ǽма хъиамǽтǽй адǽмǽн уарзон куд уонцǽ. 

Уасгерги, табу Дǽхецǽн!

Байраги - бǽхгǽнǽг, биццеуи - лǽггǽнǽг, Уасгерги, аци саби- кизги растнад фǽккǽнǽ!


О Бунати Хуцау, йǽ нǽуǽг бунатмǽ амондгун къах байвǽрǽд. Æнǽнез куд уа, йе ’нкъаййи хǽццǽ адгинǽй куд фǽццǽра.

О, Мади Майрǽн, авд биццеуи ǽмай еу кизги мадǽ фǽккǽнǽ. Йǽ авд фуртемǽн ба авд киндзи куд фǽйна, йǽ зǽнǽги зǽнǽги авдǽнтǽ куд фǽууоза! 


Изǽдтǽй ма уотǽ ка зǽгъуй, мǽ ном мин ку иссирдтайонцǽ, уǽд син ǽз хуǽздǽр ǽнхус бакодтайнǽ, етǽ дǽр нин не ’ртǽ къерей ǽхцǽуǽнǽй райсǽнтǽ.

Киристе, рахесǽрдǽмǽ ци дзиуарǽ бафтутта, еци дзиуари ’фтуд фǽккǽнǽ аци хǽдзарǽ дǽр!


Хъǽбǽр рǽсугъд кувдмǽ байгъустан, кǽци рафǽндараст кодта кизги йǽ фиди хǽдзарǽй. Нур ба байгъосǽн, йǽ нǽуǽг хǽдзари йин сǽ зǽрдǽ ци зǽгъуй, ма ин куд ковунцǽ, уомǽ.


Хестǽр ковуй киндзǽн (йǽ къохи ниуазǽн)

Устур Хуцауǽн табу уǽд, зǽнхи цъарǽбǽл хъазардǽр лǽвар циййес, зǽгъгǽ, уǽд ейǽ ǽй адǽймаг. Ма мǽнǽ абони дууǽ муггаги бахǽстǽг кодтонцǽ Хъарадзаутǽ сǽ рǽсугъд кизги балǽвар кодтонцǽ Туйгъантǽн, ма нивгун уǽд. Берǽ фǽлтǽртǽ куд ковонцǽ, уони хузǽн нивгун фǽккǽнǽ мах дǽр, зǽгъгǽ, Устур Хуцау сǽ уǽхǽн амондгун фǽккǽнǽд. Æ тǽрнихǽй хори тунǽ куд кǽса, ǽ рахес усхъǽбǽл сувǽллон куд уа, ǽ галеу усхъǽбǽл ба авдǽнǽ куд уа. Æ цъухи дзурд мудау адгин, бийнонтǽн уарзон, адǽми ’хсǽн кадгин, арсау хъǽболгин, каркау бǽдолгин, нарти Сатанайау рǽдау.


Ниуазǽн равардта къохбǽлхуǽцǽгмǽ, йе ин раарфǽ кодта, байниуазта.


Енур байгъустан ма бакастан нǽ фиддǽлти ǽгъдǽуттǽмǽ, ма мин зǽгъайтǽ, уǽ зǽрдǽмǽ фǽццудǽй ǽви нǽ? 

- Дзуапп.

- Цǽмǽй ǽгъдаугин уайтǽ, уомǽн ци гъǽуй? - Нǽ гъǽуй ниуазун, магоса ун, хестǽртǽмǽ гъǽуй игъосун ǽма син ǽгъдау дǽттун.

-Мǽнǽ ма ǽртǽ къерей дǽр ракувтан, ма етǽ дǽр ци амонунцǽ, уой ма еу хатт дǽр зǽгъайтǽ.

- Дзаупп.

- Уǽ цǽрǽнбон берǽ, уǽ ниййергути фǽндон байрǽзетǽ.

- Арфǽ кǽнǽн (сувǽллǽнттǽ).  
